
Perthyn i’r Meseia
(Llythyr Paul at y Colosiaid_15)

Peidiwch gadael i unrhyw un eich rhwymo chi gyda rhyw syniadau sy’n ddim byd ond nonsens gwag – syniadau sy'n dilyn traddodiadau dynol a’r dylanwadau drwg sy’n rheoli’r byd yma, yn lle dibynnu ar y Meseia. 9 Achos yn y Meseia mae dwyfoldeb yn ei gyflawnder yn byw mewn person dynol! 10 A dych chi hefyd yn gyflawn am eich bod yn perthyn i’r Meseia, sy’n ben ar bob grym ac awdurdod! (2:8-10)
Yma mae Paul yn dal ati i rybuddio a dysgu. 
Rhag beth mae o’n rhybuddio’r Colosiaid yn adnod 8?

...................................................................................................

...................................................................................................

Ar ddiwedd adnod 8 beth mae o’n ei ddysgu y dylen nhw wneud?

...................................................................................................

Yma mae Paul yn gwahaniaethu rhwng syniadau pobl, traddodiadau dynol a’r dylanwadau drwg sy’n rheoli’r byd yma, a dwyfoldeb Iesu Grist (dwyfol = o Dduw, bod fel Duw.) Mae Iesu Grist yn dangos i ni sut un ydy Duw.

Iesu ydy’r ‘Immanuel’ sef Duw gyda ni (Mathew 1:22)  

Iesu ydy’r ffordd, yr un gwir, a'r bywyd. Does neb yn gallu dod i berthynas gyda Duw y Tad ond trwyddo Ef. (Ioan 14:6)
Os dych chi wedi dod i nabod Iesu byddwch yn nabod Duw hefyd. Yn wir, dych chi yn ei nabod  ac wedi ei weld. (Ioan 14:7)
Dwedodd Paul wrth y Colosiaid y byddai syniadau pobl yn eu rhwymo nhw. Os ydych chi’n rhwymo rhywun dych chi’n eu caethiwo nhw (eu rhoi nhw yn mewn carchar); dydyn nhw ddim yn rhydd i wneud beth mae nhw eisiau wneud. Os byddai’r Colosiaid yn derbyn syniadau’r athrawon celwyddog yna, fydden nhw ddim yn rhydd i addoli Duw.
 Edrycha ar y byd a cheisia sylwi faint o bobl sydd wedi eu rhwymo gan syniadau dynol. Mae rhai pobl yn gaeth i’w gwaith oherwydd eu bod wedi derbyn fel ffaith mai arian sy’n mynd i’w gwneud nhw’n hapus; mae rhai pobl ar eu trydydd neu bedwerydd priodas oherwydd eu bod nhw wedi derbyn fel faith fod dilyn eu teimladau yn beth da....dydi syniadau poblogaidd y byd ddim fel arfer yn llesol i bobl.

Mewn astudiaeth diweddar am pa mor hapus ydy millionaires,  daeth yr awdur i’r canlyniad eu bod fwyaf hapus pan oedd ganddynt rhwng £50,000 a £100,000 o bunnoedd yn y banc. Ar ôl hyn roedden nhw’n prynu eiddo drud a wedyn yn poeni bob dydd am yr eiddo newydd, ac yn poeni am ddal ati i wneud mwy a mwy o arian i gael cadw’r holl eiddo newydd, a phrynu eiddo gwell fyth! Cyfaddefodd un dyn ei fod wedi prynu catamarán (math o gwch) gwerth £50,000, ond yna cael ei siomi wrth weld bod y cwch drws nesa i’w gatamarán e’ yn y marina yn werth dwywaith cymaint!

Rhybuddiodd Paul mai nonsens gwag oedd syniadau’r byd. Fydd neb yn hollol fodlon heb gael Iesu yn eu bywydau,

A dych chi hefyd yn gyflawn am eich bod yn perthyn i’r Meseia.

